
Beth yw’r Mater?

• Mae annhegwch yn fater parhaus a phwysig i ysgolion. Mae ymchwil yn dangos bod anghyfiawnderau 
yn effeithio ar brofiadau, cyrhaeddiad, dilyniant a llesiant disgyblion.

• Ar yr un pryd, prin yw’r cymorth a’r hyfforddiant sydd gan nifer o athrawon i fynd i’r afael â chymhlethdod 
anghydraddoldebau.

‘Edrychais ar ein polisi cynhwysiant ac ar wahân i un eithriad, nid yw tegwch yn fawr o ffocws. 
Achosodd hynny i mi feddwl yn fwy nag erioed efallai nad fi yw’r unig un nad oedd wedi rhoi 
digon o ystyriaeth iddo.’ (Athro ysgol gynradd)

FERSIWN ATHRAWON

Tra bod cydraddoldeb yn aml yn golygu trin pawb yr un fath a rhoi’r un cyfleoedd i bawb, mae dull teg 
yn hyrwyddo trin pobl yn wahanol yn ôl angen, tra hefyd yn cydnabod ac yn gwerthfawrogi’r gwahaniaeth 
rhwng pobl. Mae dull cyfiawnder cymdeithasol yn ceisio newid strwythurau ac arferion sy’n creu ac 
yn cynnal anghydraddoldebau.

http://www.yestem.org


Y Cwmpawd Tegwch: Offeryn ar gyfer cefnogi ymarfer sy’n deg 
yn gymdeithasol

• Mae’r Cwmpawd Tegwch yn offeryn a all helpu 
athrawon cynradd ac uwchradd ac unrhyw staff 
ategol i fyfyrio ar eu dull addysgu a’i ddatblygu, 
a meithrin ffordd o feddwl sy’n gymdeithasol deg. 
Nod yr offeryn yw cefnogi athrawon tuag at ymarfer 
cynhwysol a chymdeithasol deg mewn perthynas 
â phob maes o anghyfiawnder a nodweddion 
gwarchodedig, gan gynnwys hil, rhywedd, 
cyfeiriadedd rhywiol, dosbarth cymdeithasol, 
anabledd, crefydd ac ati.

• Nid yw meithrin dull addysgu teg yn ymwneud 
â beth rydych yn ei wneud yn unig, ond pam 
a sut rydych yn ei wneud. Gall yr agwedd a 
gymerir a’r egwyddorion sy’n sail i ddull addysgu 
ddylanwadu’n fawr ar ei botensial naill ai 
i atgyfnerthu neu drawsnewid anghydraddoldebau 
cymdeithasol. Gall y Cwmpawd Tegwch gefnogi 
athrawon i ystyried dimensiynau lluosog 
o degwch, fel y cynrychiolir gan wyth segment 
y Cwmpawd.

Cafodd y Cwmpawd Tegwch ei ddatblygu a’i brofi’n wreiddiol mewn partneriaeth â lleoliadau dysgu 
gwyddoniaeth, technoleg, peirianneg a mathemateg (STEM) anffurfiol, fel canolfannau gwyddoniaeth, 
sŵau a chlybiau ar ôl ysgol. Ers hynny, mae athrawon ac addysgwyr eraill yn ehangach wedi’i ddefnyddio 
(mewn ysgolion cynradd ac uwchradd, colegau ac ystod o leoliadau dysgu anffurfiol), wrth addysgu’r holl 
bynciau, ac wrth lunio polisi a chyllid addysgol. Roedd y fersiwn gyntaf o’r Cwmpawd Tegwch yn cynnwys 
wyth dimensiwn (echel) o degwch; datblygwyd y fersiwn a gyflwynir yma ymhellach trwy adborth gan 
athrawon ysgolion cynradd ac uwchradd, a arweiniodd at drefnu’r wyth echelin yn bedwar maes trosfwaol.

• Drwy fynd i’r afael â phob un o’r wyth dimensiwn, 
gall y Cwmpawd Tegwch helpu athrawon i gefnogi 
pob disgybl yn well, ond yn enwedig y rhai 
o gymunedau lleiafrioledig1.

• Mae gan bob echel o’r Cwmpawd Tegwch gyfres 
o Gwestiynau Arweiniol cysylltiedig i’ch helpu 
i fyfyrio ar eich addysgu o safbwynt tegwch. 
Er enghraifft, ble fyddai eich addysgu presennol, 
neu weithgaredd penodol, yn cael ei osod ar bob 
echel? Mae cael eich gosod yn agosach at yr 
ymylon allanol yn dangos arfer cryfach a theg.

• Gellir defnyddio’r Cwmpawd Tegwch i nodi meysydd 
yr hoffech chi eu datblygu ymhellach. Er enghraifft, 
efallai yr hoffech flaenoriaethu maes lle mae eich 
mapio’n eistedd yn agosach at ganol y Cwmpawd 
Tegwch. Gall y Cwestiynau Arweiniol helpu i ysgogi’r 
syniadau am sut y gellid cynllunio addysg y dyfodol 
yn unol ag wyth dimensiwn tegwch.

• Gallech hefyd ddefnyddio’r Cwmpawd Tegwch i 
ddangos tystiolaeth o’ch cynnydd tuag at ymarfer 
tegwch trwy fapio eich symudiad ar yr echelau. 
Gallech dynnu llun neu fapio eich arfer presennol 
ar y cwmpawd ac yna ailadrodd yr ymarfer yn 
ddiweddarach i fapio newid (gweler delwedd isod 

sy’n dangos sut aeth un o’r athrawon ati i fapio ei 
gwers ar y cwmpawd). Gallech hefyd ddefnyddio’r 
daflen waith a ddarperir yn y mewnwelediad hwn 
i gofnodi eich myfyrdodau a’ch cynlluniau.

Y Cwmpawd Tegwch: Sut i’w ddefnyddio

1 Defnyddiwn y term ‘lleiafrifoledig’ fel llaw-fer ar gyfer unigolion a chymunedau sy’n cael eu gwthio i’r cyrion gan ddiwylliant/cymdeithas 
ddominyddol. Mae defnyddio’r term ‘lleiafrifoledig’ yn hytrach na ‘lleiafrif’ yn rhoi’r pwyslais ar y materion a strwythurau systemig sy’n methu 
ag adnabod, cefnogi a gwerthfawrogi rhai pobl ddigon. Gall pobl gael eu lleiafrifoli mewn cymdeithas benodol yn dibynnu ar eu hil/ethnigrwydd, 
rhywedd, cefndir economaidd-gymdeithasol, (an)abledd, rhywioldeb ac echelau cymdeithasol eraill. Rydym yn cydnabod bod labeli bob amser 
yn amherffaith a dros dro a gallant amrywio o ran ystyr a dehongliad dros amser a rhwng cyd-destunau e.e. yn rhyngwladol, ar draws gwahanol 
sectorau proffesiynol, cymunedau a rhwng ymchwilwyr, ymarferwyr a phobl ifanc.

Llun: Enghraifft o sut mae un athrawes wedi cynllunio ei 
gwers ar y Cwmpawd Tegwch, gan ychwanegu ei chynlluniau 
i ddatblygu ei harfer ymhellach.

Sut i feithrin y Cwmpawd Tegwch yn eich ysgol

• Gellir defnyddio’r Cwmpawd Tegwch i ystyried 
unrhyw beth, o raglen ysgol gyfan, y cwricwlwm, 
i wers unigol neu weithgaredd penodol.

• Mae’r offeryn wedi’i gynllunio i fod yn un ffurfiannol, 
nid gyfansymiol, er mwyn cefnogi myfyrio parhaus 
a gonest. Nid yw’n ymwneud â cheisio cael ‘sgôr 
berffaith’ neu dicio meysydd fel ‘wedi’u cwblhau’. 
Mae datblygu ymarfer teg yn broses parhaus.

• Dylai athrawon ddefnyddio’r Cwmpawd Tegwch 
yn annibynnol. Fodd bynnag, byddai’n arbennig 
o effeithiol ei ddefnyddio ynghyd â chydweithwyr 
neu fel rhan o ddatblygiad proffesiynol 
strwythuredig. Er enghraifft, gallai’r offeryn 
gael ei hyrwyddo gan gydlynwyr amrywiaeth a 
chynhwysiant, a ddefnyddir fel rhan o ddatblygiad 
proffesiynol yn ystod diwrnodau hyfforddiant mewn 
swydd (HMS), neu fod yn bwnc ffocws i weithgor.

• Byddai defnyddio’r Cwmpawd Tegwch yn arbennig 
o werthfawr i athrawon newydd gymhwyso ac fel 
rhan o raglenni addysg neu hyfforddiant cychwynnol 
i athrawon.

• Weithiau, gall gweithio gyda’r Cwmpawd Tegwch 
deimlo’n anghyfforddus oherwydd mae’n gofyn 
i ni nodi cysylltiadau pŵer annheg a mynd i’r afael 
â braint. Fodd bynnag, gall y teimladau hyn fod yn 
ddefnyddiol ac yn gynhyrchiol, a gallant ddangos 
bod yr offeryn yn cael ei ddefnyddio mewn ffordd 
fyfyriol. Byddem yn awgrymu bod athrawon 
— yn enwedig y rheini o grwpiau cymdeithasol 
amlwg a breintiedig — yn cydnabod ac yn mynd 
i’r afael ag unrhyw deimladau o anesmwythder 
ac yn cofio y gall y teimladau hyn fod yn 
ddefnyddiol (i) fel hwb i’ch atgoffa i ganolbwyntio, 
gwrando a dysgu gan brofiadau pobl eraill ac 
(ii) i helpu i nodi ffyrdd newydd ymlaen ar y cyd.



Maes Dimensiwn 
tegwch

Cwestiynau arweiniol ar gyfer athrawon a staff cymorth

C A yw disgyblion o gymunedau lleiafrifoledig yn teimlo bod eu hysgol yn rhywle 
lle mae anghyfiawnder ar bob ffurf (e.e., hiliaeth, rhagfarn ar sail rhywedd, 
gallu, dosbarth a LGBTQI+, ac yn y blaen) yn cael sylw ac yn cael ei herio?

C Pa gyfleoedd sydd ar gael er mwyn cynnal deialog am gysylltiadau pŵer? 
Sut mae disgyblion o gymunedau mwy breintiedig yn cael eu cefnogi i ddeall 
eu braint a sut mae eu braint yn effeithio ar eraill, ac yn mynd i’r afael â hynny 
mewn modd adeiladol?

C I ba raddau mae cysylltiadau pŵer hierarchaidd ‘amlwg’ rhwng athrawon 
a disgyblion, neu rhwng disgyblion mwy breintiedig (Gwyn, dosbarth canol) 
a myfyrwyr llai breintiedig (lleiafrifoedd ethnig, ymfudwyr, dosbarth gweithiol) 
yn cael eu hatgynhyrchu, neu eu tarfu a’u trawsnewid yn eich ystafell 
ddosbarth ac yn eich ysgol?

Blaenoriaethu 
cymunedau 
lleiafrifoledig

C Buddion, anghenion a gwerthoedd pwy sy’n gyrru eich dull addysgu a’r 
cwricwlwm – unigolion sy’n perthyn i’r grwpiau ‘amlycaf’ (e.e., arweinwyr 
ysgolion, diwydiant, economi a disgyblion breintiedig) neu’r disgyblion 
hynny o gymunedau lleiafrifoledig?

C I ba raddau ydych chi’n bodloni anghenion ehangach disgyblion lleiafrifoledig 
(e.e., llwgu, diogelwch) sy’n angenrheidiol iddynt ddysgu ac ymgysylltu?

Ailddosbarthu 
adnoddau

C Sut mae disgyblion lleiafrifoledig yn cael eu cefnogi i gael mynediad 
at adnoddau (e.e., gwybodaeth, sgiliau, rhwydweithiau cymdeithasol 
a chyfleoedd)?

C A yw cyfleoedd wedi’u cyfeirio’n bennaf at ddisgyblion mwy breintiedig, 
ac felly’n atgyfnerthu braint? Er enghraifft, a yw disgyblion y ‘set uchaf’ 
yn tueddu i gael mwy o gyfleoedd?

C Sut ydych chi’n deall y rhesymau dros wahanol ganlyniadau rhwng grwpiau 
o ddisgyblion? Er enghraifft, a ydych yn sôn am ‘fylchau’ neu ‘ddyledion’ 
dysgu a chyrhaeddiad2?

Gweithio 
cyfranogol 
- gyda

C Pa mor gyfranogol yw eich addysgu/cwricwlwm? A yw’r addysgu’n 
cael ei wneud yn bennaf ‘i’ ac ‘ar gyfer’ disgyblion, neu a oes cyfleoedd 
i weithio ‘gyda’ disgyblion, yn enwedig y rhai o gymunedau lleiafrifoledig 
(e.e., i gyd-ddylunio gweithgareddau a phrosiectau)?

C I ba raddau mae disgyblion lleiafrifoledig yn cael cyfleoedd i gael eu 
cydnabod fel cynhyrchwyr y wybodaeth/dysgu (nid defnyddwyr yn unig)? 
Pwy sydd â pherchnogaeth a llais o fewn y dysgu?

Dull seiliedig 
ar asedau

C Sut ydych chi’n gwerthfawrogi hunaniaethau, gwybodaeth a phrofiadau 
diwylliannol, profiadol a chartrefol disgyblion yn eich addysgu? A allai rhai 
gwybodaeth a phrofiadau gael eu gwerthfawrogi’n fwy nag eraill?

C A yw diddordebau, gwybodaeth, ymddygiadau, hunaniaethau ac adnoddau 
disgyblion lleiafrifoledig yn cael eu cydnabod a’u gwerthfawrogi (h.y. dull 
‘seiliedig ar asedau)? A yw rhai disgyblion lleiafrifoledig yn cael eu trin fel 
unigolion nad oes ganddynt y diddordebau, gwybodaeth, ymddygiadau, 
hunaniaethau ac adnoddau ‘cywir’)?

Y Cwmpawd Tegwch: Offeryn ar gyfer cefnogi ymarfer sy’n deg 
yn gymdeithasol

2 Cafodd y term ‘dyled addysg’ ei fathu gan y damcaniaethwr addysgeg ac addysgwr athrawon Americanaidd, Gloria Ladson-Billings, i fynd i’r afael ag effaith 
llai o adnoddau a chyfleoedd ar gael i ddisgyblion lleiafrifoledig. Awgrymodd fod yr ymadrodd ‘bwlch addysg’ yn awgrymu diffyg ar ran disgyblion lleiafrifoledig 
sy’n cael eu beio am eu diffyg cyflawniad academaidd. Mae canolbwyntio ar ‘ddyled addysg’, fel dewis arall, yn ein helpu i ystyried yr anghyfiawnderau a brofir 
gan rai disgyblion, gan ein hannog i ystyried ffyrdd o fynd i’r afael ag anghyfiawnderau a’u gwella. Gweler papur Ladson-Billings (2006) ‘‘From the Achievement 
Gap to the Education Debt: Understanding Achievement in U.S. Schools’, a gyhoeddwyd yng nghyfnodolyn Educational Researcher.



Maes Dimensiwn 
tegwch

Cwestiynau arweiniol ar gyfer athrawon a staff cymorth

Tegwch yn cael 
ei brif ffrydio

C Pa mor fwriadol, blaengar ac amlwg yn y brif ffrwd yw materion tegwch 
yn eich ysgol? A yw materion tegwch yn fater sylfaenol i bawb neu a 
ydynt yn bryderon pitw, symbolaidd, ymylol (e.e. wedi’u cyfyngu i raglenni 
arbennig neu i ambell athro angerddol)?

C A yw materion tegwch wedi’u gwreiddio ar draws pob ymarfer ysgol, 
e.e., wrth amserlennu, tiwtora a chyswllt teuluol ac mewn cynigion untro, 
achlysurol ac allgyrsiol? Er enghraifft, sut mae gwerthoedd tegwch yn cael 
eu hystyried, eu rhannu a’u hymarfer gan ymwelwyr ysgol ac yn ystod 
diwrnodau di-gyswllt, ymweliadau ysgol, ac ati.?

Y tymor hir C A yw mentrau a phrofiadau tegwch penodol (e.e., digwyddiadau 
ymwybyddiaeth o amrywiaeth, ‘dathliadau’ amrywiaeth, addysg gyrfaoedd, 
mentora, modelau rôl, clybiau allgyrsiol ac ymweliadau ysgol) yn rhywbeth 
untro, tymor byr, neu dymor hwy?

C Sut mae’r ysgol yn olrhain profiad cyfan y disgybl cyfan i fonitro materion 
tegwch ac effaith gwaith tegwch?

Cyfeiriad 
cymunedol/
cymdeithasol

C I ba raddau mae eich addysgu’n cefnogi canlyniadau disgyblion unigol 
penodol yn bennaf? A yw hefyd yn cefnogi canlyniadau mwy cyfunol sy’n 
canolbwyntio ar y gymuned?

Cydnabyddiaeth llun: Prosiect Cyfalaf Gwyddoniaeth Cynradd



Isod, mae yna ddwy enghraifft gan athrawon sydd wedi mabwysiadu’r Cwmpawd Tegwch yn eu harferion.

Defnyddio’r Cwmpawd Tegwch 
i ddatblygu addysg deg o fewn 
dosbarth Saesneg cynradd
Defnyddiodd athrawes ysgol gynradd, amlieithog, 
yn Llundain, y Cwmpawd Tegwch i fyfyrio ar ei harfer 
a’i datblygu er mwyn cefnogi disgyblion lleiafrifoledig 
ei dosbarth yn well.

Sylwodd fod ei dosbarth fel arfer yn cael 
ei ddominyddu gan lond llaw o ddisgyblion 
hyderus, a fyddai’n aml yn rhannu eu profiadau 
o weithgareddau allgyrsiol, tripiau gyda’u teuluoedd 
a gwybodaeth am lenyddiaeth Saesneg y maent 
yn ei darllen gartref. Roedd disgyblion eraill, yn 
enwedig rhai nad Saesneg oedd eu hiaith gyntaf, 
yn cyfrannu’n llai aml. Ar ôl ystyried, sylweddolodd 
yr athrawes ei bod weithiau’n dehongli’r disgyblion 
hyn i fod â llai o ddiddordeb, gyda llai o allu yn y 
pwnc a heb amgylchedd cartref a oedd yn llenyddol 
gyfoethog. Nododd hefyd absenoldeb awduron 
Du o’r rhestr ddarllen.

Gan ddefnyddio’r cwmpawd, penderfynodd ymgymryd 
â dull a oedd yn fwy seiliedig ar asedau, er mwyn 
dysgu mwy am fywydau’r plant a’r hyn roeddynt yn 

ei fwynhau ei ddarllen, yn Saesneg ac mewn ieithoedd 
eraill, ac i werthfawrogi ac integreiddio hyn yn ei 
gwersi. Y diwrnod wedyn, gwahoddodd yr athrawes 
ddau blentyn a oedd fel arfer yn ddistaw, i rannu eu 
profiadau a’u safbwyntiau cymaint â phosibl, gan eu 
hannog i rannu unrhyw straeon neu chwedlau roeddynt 
yn eu hoffi, “un ai o’r Saesneg neu eich ieithoedd eich 
hunain”. Ar ôl peth amharodrwydd i ddechrau, roedd 
y plant yn ymgysylltu’n frwdfrydig ac roedd y dosbarth 
cyfan yn mwynhau dysgu oddi wrth ei gilydd.

Myfyriodd athro cynradd ar y wers wedyn: “Roeddwn 
yn synnu bod rhywbeth mor fach yn gallu gwneud 
cymaint o wahaniaeth. Roedd y wên ar eu hwynebau 
yn ei wneud yn amlwg eu bod yn falch bod pawb yn 
dangos diddordeb yn eu gwybodaeth a’u barn.”

Dechreuodd yr athrawes ystyried ffyrdd i gynnwys 
y plant (drwy weithio cyfranogol) i gynnal 
archwiliad o lyfrau llyfrgell a llyfrau darllen, gyda’r 
nod o adnewyddu’r casgliad er mwyn ei wneud 
yn fwy amrywiol, cynhwysol a chynrychioliadol 
o’u hunaniaeth, eu diddordebau a’u bywydau 
(drwy flaenoriaethu cymunedau lleiafrifoledig).

Sbotolau ar ymarfer



Sbotolau ar ymarfer

Defnyddio’r Cwmpawd Tegwch 
i gefnogi ymgysylltiad disgyblion 
ysgol uwchradd â pheirianneg
Rhannodd athro o ysgol uwchradd fawr, dosbarth 
gweithiol, Gwyn Prydeinig yn bennaf, yng Ngogledd 
Lloegr, enghraifft o sut roeddynt yn defnyddio’r 
Cwmpawd Tegwch i ailystyried y ‘sgwrs yrfa’ flynyddol, 
a roddwyd gan beiriannydd sifil sy’n gweithio 
i gwmni adeiladu lleol, i’w ddosbarth gwyddoniaeth 
Blwyddyn 10 (disgyblion 14-15 oed). Roedd y 
peiriannydd yn ddyn Gwyn hŷn, a fyddai fel arfer 
yn cyrraedd yr ysgol yn gwisgo ei het waith galed.

Gan ddefnyddio’r Cwmpawd Tegwch, nododd yr athro 
bod yr ymweliadau’n ategu stereoteipiau o beirianwyr 
(fel dynion gwyn mewn hetiau gwaith caled). Gan 
ystyried ffyrdd o chwalu’r cysylltiadau pŵer, cafodd 
yr athro sgwrs gyda’r peiriannydd ynghylch sut allai 
gynnwys trafodaeth ynghylch heriau sy’n ymwneud 
ag amrywiaeth o fewn y sector a chynrychiolaethau 
ehangach o beirianneg a pheirianwyr – gan rannu rhai 
proffiliau bywgraffyddol o beirianwyr Du a benywaidd.

Myfyriodd yr athro ar y ffaith bod y mathau hyn 
o drafodaethau gyrfaoedd yn aml yn ddigwyddiadau 
unigol, untro, a phenderfynodd ystyried sut y gallant 
gysylltu cynnwys gwyddonol y cwricwlwm gyda 
bywydau, diddordebau a dyfodol eu disgyblion 
yn fwy rheolaidd fel dull tymor hwy.

Aeth ati hefyd i ystyried sut mae’r rhan fwyaf 
o ddigwyddiadau a chyfleoedd cyfoethogi STEM 
yn dueddol o gael eu cynnig i ddisgyblion y set uchaf 
a/neu unigolion y mae staff yn eu hystyried i fod â’r 
‘diddordeb mwyaf’, sy’n tueddu bod yn unigolion 
o gefndiroedd mwy breintiedig. Penderfynodd godi’r 
mater yn y cyfarfod adran nesaf, gyda’r nod o ffurfio 
gweithgor er mwyn datblygu dull mwy cynhwysol er 
mwyn ceisio ailddosbarthu adnoddau. Cynhyrchodd 
y sgwrs lawer o ddiddordeb, yn y syniad yn ogystal 
â’r offeryn, a arweiniodd at wahodd yr athro i rannu 
gwaith y Cwmpawd Tegwch a’r adran ychydig fisoedd 
yn ddiweddarach yn ystod diwrnod hyfforddiant nesaf 
yr ysgol gyfan, er mwyn datblygu dull ysgol gyfan 
o weithio tuag at ymgorffori tegwch.



Y Cwmpawd Tegwch: Taflen waith er mwyn ystyried a datblygu arfer teg

Adnoddau ychwanegol

• Gweler Mewnwelediad YESTEM 1: Y Cwmpawd 
Tegwch: Offeryn ar gyfer cefnogi ymarfer sy’n 
deg yn gymdeithasol.

• Cliciwch yma i weld animeiddiad 2 funud o hyd 
yn esbonio’r Cwmpawd Tegwch.

• Rydym eisiau diolch i’r tîm ymchwil a’r athrawon 
sy’n gweithio ar y Prosiect Cyfalaf Gwyddoniaeth 
Cynradd, sydd wedi cynnig adborth gwerthfawr 
ac enghreifftiau ar gyfer y mewnwelediad hwn. 
Ewch draw i wefan y Prosiect Cyfalaf Gwyddoniaeth 
Cynradd www.ucl.ac.uk/ioe/PrimarySciCap a 
dilynwch nhw ar Twitter @PrimarySciCap er mwyn 
cael mynediad at adnoddau ar gyfer ysgolion 
cynradd yn y dyfodol.

• Dros bedair blynedd, roedd ein prosiect yn 
cynnwys ymchwilwyr, addysgwyr ISL a phobl 
ifanc yn gweithio mewn partneriaeth i ddatblygu 
dealltwriaeth a dirnadaeth newydd am sut y gallai 
ISL gefnogi canlyniadau teg yn well i bobl ifanc 
11-14 oed o gymunedau sydd wedi’u lleiafrifoli.

• Roedd ein partneriaeth prosiect yn cynnwys casglu 
data yn y DU ac UDA gyda phartneriaid mewn dwy 
ganolfan wyddoniaeth, dau glwb STEM cymunedol, 
sŵ a chanolfan celfyddydau digidol.

• Gwnaeth 260 o bobl ifanc a 30 o ymarferwyr 
gymryd rhan.

• Yn y prosiect ehangach fe wnaethom hefyd gynnal 
arolygon gyda 2,783 o bobl ifanc (1,873 yn y DU 
a 910 yn UDA).

Mae’r deunydd hwn yn seiliedig ar waith a gefnogir dan gydweithrediad 
rhwng y Sefydliad Gwyddoniaeth Cenedlaethol (NSF), Wellcome, a’r 
Cyngor Ymchwil Economaidd a Chymdeithasol (ESRC) drwy grant gan 
yr NSF (grant NSF rhif 1647033) a grant gan Wellcome gyda ESRC 
(rhif grant Ymddiriedolaeth Wellcome. 206258/Z/17/A)

Ymwadiad
Barn, canfyddiadau a chasgliadau neu argymhellion yr awduron a fynegir 
yn y deunydd hwn, ac nid ydynt o reidrwydd yn adlewyrchu barn NSF, 
Wellcome, neu ESRC.

yestem.org

@yestem_uk

Ynghylch y prosiect YESTEM

Cydnabyddiaeth llun: Prosiect Cyfalaf Gwyddoniaeth Cynradd

Cydnabyddiaeth llun: Prosiect Cyfalaf Gwyddoniaeth Cynradd

http://yestem.org/wp-content/uploads/2022/05/2022-YESTEM-Insight-Equity-Compass-ISL-Welsh.pdf
http://yestem.org/wp-content/uploads/2022/05/2022-YESTEM-Insight-Equity-Compass-ISL-Welsh.pdf
http://yestem.org/wp-content/uploads/2022/05/2022-YESTEM-Insight-Equity-Compass-ISL-Welsh.pdf
http://yestem.org/wp-content/uploads/2021/02/2020-YESTEM-Insight-1-Equity-Compass-revised.pdf
https://www.youtube.com/watch?v=WE4ksRCEoyA
http://www.ucl.ac.uk/ioe/PrimarySciCap
https://twitter.com/PrimarySciCap
http://www.yestem.org
https://twitter.com/yestem_uk?lang=en

